REZIME RADA

Konusni zupčanici su česti mašinski elementi koji se pojavljuju u modernim mašinskim sistemima (prije svega u reduktorima). Direktan dodir površina kod pojedinih mašinskih elemenata je nepoželjna, ali uglavnom neizbježna pojava. Opterećenje se prenosi preko površina koje su male u odnosu na mjere mašinskih dijelova što uzrokuje pojavu visokih pritisaka, dakle tu je riječ o koncentriranom dodiru. Trenje koje se javlja između dijelova, uzrok je trošenja koje se manifestira kroz procese trošenja (mikro-zavarivanje, rupičenje itd). Ovaj rad je usmjeren prema istraživanju procesa koji se odvijaju u radu konusnih zupčanih parova, a naročito promjene površine bokova oštećenih rupičenjem. 

U radu su istraživani uticaji tačnosti oštećenja rupičenjem bokova zuba konusnih zupčanika u zavisnosti o vrsti i načinu podmazivanja. Zupčanici su specifični predstavnici mašinskih elemenata zbog složene geometrije, namjene, načina opterećenja, uslova rada i slično. Napredak u području maziva i teorija podmazivanja te primjene različitih vrsta materijala u proizvodnji zupčanika doprinose novim saznanjima o uslovima rada zupčanih prijenosnika. Zaribavanje i rupičenje posebno su obrađeni kao češći oblici trošenja kod koničnih zupčanika. Sistematski su obrađene tri teorije podmazivanog dodira:

· Hidrodinamička (HD),

· Elastohidrodinamička (EHD),

· Termoelastohidrodinamička (TEHD).

Kinematika i geometrija zupčanog para konusnih zupčanika uslovljava drugačije uslove rada u odnosu na zupčanike sa ravnim zubima. U kontaktu dominira udio kliznog gibanja što sa jedne strane rezultira iznimno mirnim i tihim radom,  a sa druge strane uobičajeno visokim faktorom trenja. Kod konusnih zupčanika je brzina klizanja uvjetovana dodirom dvije zakrivljene prostorne površine. Vektor sumarne brzine kontinuirano mijenja ugao od ulazne do izlazne strane boka zupca pa se kontinuirano mijenjaju i uslovi za ostvarivanje hidrodinamičkog podmazivanja.

S obzirom na uslove podmazivanja i pripadni faktor trenja za konusne prijenosnike kritični su procesi trošenja i toplinska ravnoteža.

